
ECTS og arbeiðsbyrða 

Tímaáseting 

Ein ECTS-áseting lýsir samlaðu arbeiðsbyrðuna hjá studentinum. 1 ECTS svarar til  25-30 arbeiðstímar. 

Eitt ár við fulltíðarlestri telur vanliga 60 ECTS, sum svarar til eina metta (estimeraða) arbeiðsbyrðu á 

uml. 1500 - 1800 tímar um árið. Tá er alt lestrarvirksemi íroknað – t.e. fyrilestrar, floksundirvísing, 

verkætlanararbeiði, bólkaarbeiði, sjálvlestur, próvtøkufyrireiking, próvtøkur o.s.fr. (ECTS Users’ Guide, 

s. 77).  

ECTS-ásetingin sigur bert nakað um arbeiðsbyrðuna hjá studentinum. ECTS sigur ikki nakað um, 

hvørjum stigi skeiðið ella útbúgvingin er á og lýsir heldur ikki arbeiðsbyrðuna hjá undirvísaranum.  

Arbeiðsbyrða og læruúrtøkur 

Tá eitt skeið er staðið, fær studenturin ásettu ECTS-stigini tillutað. Fyri at standa eitt skeið, skal 

studenturin hava rokkið orðaðu læruúrtøkunum.  

Orðaðu læruúrtøkurnar og arbeiðsbyrðan á skeiðnum eru tætt knýttar. Læruúrtøkurnar lýsa tað, 

studenturin væntandi er før/ur fyri eftir staðið skeið. Sostatt er metta arbeiðsbyrðan tann tíðin, sum 

studenturin væntandi brúkar at røkka læruúrtøkunum. Læruúrtøkurnar skulu vera møguligar hjá 

studentinum at røkka innan tíðarkarmin, sum ECTS ásetingin ásetir og á tí útbúgvingarstiginum (t.d. 

bachelor ella master), útbúgvingin er á (ECTS Users’ Guide, s. 51). Tískil sigur ECTS-ásetingin í sær 

sjálvum ikki nakað um hvørjum stigi, ein útbúgving ella eitt skeið er á, men harafturímóti eru 

læruúrtøkurnar við til at definera útbúgvingarstigið. Tískil má javnvág vera ímillum ECTS-ásetingina og 

læruúrtøkurnar.  

Undirvísarin metir um, hvørjir undirvísingarhættir og læruvirksemi eru hóskandi, soleiðis at 

studentarnir kunnu røkka læruúrtøkunum á skeiðnum. Tá arbeiðsbyrðan verður ásett, metir 

undirvísarin, hvussu langa tíð studenturin fer at brúka samlað fyri at røkka læruúrtøkunum. Havast 

skal í huga, at tað altíð fer at vera ymiskt, hvussu nógva tíð einstaki studenturin brúkar, men 

undirvísarin tekur støði í eini meting av, hvussu nógva tíð studentarnir væntandi brúka í miðal. 

At kanna mettu arbeiðsbyrðuna 

Eitt hent amboð, sum kann brúkast at meta um arbeiðsbyrðu, er frymilin “At leggja skeið til rættis og 

meta um arbeiðsbyrðu”1. Útfyll frymilin, áðrenn skeiðið byrjar.  

 
1 Frymilin er tøkur á intranetinum undir Góðskueindin, Frymlar og vegleiðingar. 



Tá eitt skeið er lokið, er møguligt hjá undirvísaranum at kanna, um frammanundan metta 

arbeiðsbyrðan er ájøvn við tíðina, studentarnir hava brúkt til alt læruvirksemi á skeiðnum. Tá er tað 

eitt gott hugskot at spyrja studentarnar, hvussu nógva tíð teir samlað hava brúkt á skeiðnum. Hetta 

gevur eina yvirskipaða mynd av arbeiðsbyrðuni á einstaka skeiðnum. Sí frymilin “At kanna 

arbeiðsbyrðuna á skeiðnum”. Frymilin kann vera nýttur sum metingaramboð og gevur eitt yvirlit, har 

metta arbeiðsbyrðan og faktiska arbeiðsbyrðan verða samanbornar.  

Tað er umráðandi at hava í huga, at ein slík kanning er merkt av, at tað er ymiskt, hvussu nógva tíð 

einstaki studenturin brúkar til samlaða læruvirksemið á skeiðnum. Tó kann kanningin brúkast sum eitt 

barometur, um metta arbeiðsbyrðan samsvarar við tíðina, studentarnir í miðal brúka á skeiðnum. 

Sostatt kann kanningin geva eina ábending, um tíðin, studentarnir brúka til læruvirksemi á skeiðnum, 

samsvarar við ECTS-ásetingina. Ábendingarnar, sum kanningin gevur, kunnu brúkast at tillaga skeiðið 

til næstu ferð, skeiðið verður hildið. 

